
2022-imut aningaasanut inatsisissatut siunnersuut. 

Aningaasaqarnermut Naalakkersuisoq  

 

Aallarniutitut siammasissumik oqaaseqaat: 

Maanna aappassaaneerinninnerummat siullermeerinninnermi qulequtakkaarlugit saqqummiussakka 

oqaatigineqareermata, siammasissumik maanna oqaaseqarfigissuarput eqikkakannerlugu. 

Aningaasaqarnermut siunnersuisooqatigiit oqariartuutaat malillugu, maanna ukiut 

sisamaajunnaarput aningaasarsiornitta aningaasartuutittalu nalimmannissaannut, tamassumallu 

kingorna isertitat aningaasartuutinit minnerulernissaat pilersugassat 

amerleriaateqangaartussanngornerata malittaanik imaannaanngilaq. 

Aallaqqaammulli Atassummiit Aningaasaqarnermut Akileraartarnermullu ataatsimiitsitaliap 

sulisimanera qutsavigiumavarput, apeqquterpassuarnillu puttallakaatitsisimaneranut.  

Taamatuttaaq Aningaasaqarnermut Naalakkersuisup ataatsimiitsitaliap apeqquteqaataanut 

erseqqissunik akissuteqarsimaneranik qutsavigiumavarput. 

Ukiulliuku tulliuttut qanoq iliorluta sullorsuaq pilersussaq pinngitsoortinniarlugu 

suleqatigiittariaqartugut? Aningaasaq puseqattaarusaaginnarlugu lagkagilu ataaseq 

aggorusaaginnarlugu kiisami killissaa tikikkaluttualerparput. 

Ukiuni kingullerni arlalissuarni naalakkersuisuusarsimasut, partiit sorliugaluarunilluunniit lagkage 

ataaseq aggoqattaarusaaginnartuartarsimavaat aningaasarsiorfissanik nutaanik pilersitsinissamiik 

pingaarnertullusooq. 

Ila ukiut makkua qularnersuarmut atorunnaartariaqarpagut!  

Nutaamik alloriarnissamut qulartuarnerup aningaasarsiornerput siuariartortilerunnanngilaa, 

takkuummi maanna kiisami qularneq tunulliutiimineqarnikuuvoq mittarfinnik allannguinissamik 

inatsit akuerineqarmat.  

Ukiunilu makkunani pingaarnersiuisariaqarneq isigineqarluinnartariaqarpoq. 

Aningaasartuuterpassuit assigiinngitsut ingerlasuusut apeqqusertariaqavissorput, nunarput ukiut 

sisamaanngitsut iluatungaani aningaasamiileraluttuinnarfissaani sooq ICC, Tunngaviusumik 

https://ina.gl/dvd/EM2020/pdf/media/2546659/pkt7_em2020_ffl21_kal.pdf


inatsisissaq minnerunngitsumillu Inuit pisinnaatitaaffii pillugit siunnersuisooqatigiit aningaasatigut 

suli ilaartorneqassappat? 

Kikkut tassani iluaqutigissuaat toqqaannartumik? Aperilaarta ila immitsinnut tassani, kikkununa 

taakkua maanna toqqaannartumik iluaqutiginiaraat? 

Ilimaginngilluinnarpara aningaasaliiffigisat taamak ittut ukiuni tulliuttuni innuttaasut atungaanut 

toqqaannartumik iluaqutaanissai. 

Illuaniliuna maanna isigisariaqaleripput aningaasarsiornerup qaffassarnissaa, nunatta avammut 

ussassaarutigineqarnissaa. 

Nunarsuarmioqatigut Covid-19-ip aningaasarsiornermikkut eqqornerluereernerani 

aningaasarsiorfissatik siunnerfigalugit aningaasarsiorfigeqqilersinnaasaminnik 

aningaasaliiortuleruttorput. Ilami naalagaaffeqatigiit iluani qinerlilaaginnariaruttaluunniit, 

Savalimmiut takornariaqarnertik tamaat aallartisapilooqqinniarlugu Visit Faroe Islands 

aningaasanik immipiluuleruttorpaat, tamakku ilinniarfigisinnaanerpagut maanna? 

Tassanilu puigussanngeqaarput nunatta avammut nittarsaassisartua Visit Greenland ukioq una The 

Webby People’s Voice Awards pissarsiarimmagu, tamannalu toqqammaveqarput; nittartakkakkut 

pitsaanerpaamik nittarsaasseriuseqarnermik suliaqarsimanerannik, ajugaanerminnilumi 

pinnattaarisaat taaneqapajaarsinnaavoq, takornariaqarnikkut nunarsuarmi pinnattaarineqartartut 

oscariattut. 

Taassumallu takussutissiinnarpaalusooq, suli maanna piffissaaneruleraluttuinnartoq Visit Greenland 

aningaasanik annerusunik illikartitsiffigisariaqaripput. Angusarmi taama annertutigisoq 

pinnareeraat sooq taama avammut ussassaarinissatsinnut amikkisaartigiuassuugut 

ussassaarinissamut?  

Atassumiillumi nalorninngilluinnarpugut qanoq iliorluta tamassumunnga aningaasalersuissalluta, 

soorlumi aningaasanut inatsisissamut isumaqatiginninniarnermi oqaatigisareeripput, umiarsuit 

takornariartaatit tikittarnerannut akileraarummik ikkussisariaqarpugut 

(anginaarpallaanngikkaluarlugu) nunatta avammut nittarsaanneqarneranut aningaasaliissutissanik, 

minnerunngitsumillu kommunit takornariaqarnermut immikkoortortaannut aningaasaliissutissanik.  

Atassummimi oqartuartarpugut; aningaasaq avataaniit aassavarput, innutaasut kaasarfiiniiunngitsoq, 

tamannalumi tupinnartuliaanngitsoq taasinnaavarput, ersiuteqareermammi imm.17 

sammineqarnerani innutaasunik kr.6mio-mik aallernissaq naaggaaratsigu. 

Kissaaterpassuatta anguniarsarinissaanut Atassummi naalakkersuisooqatigiinnut ikorfartortitut 

inissisimanitsinni piviusunngortitseqataarusunnitsinni aningaasartaqartuarnissai 

pingaarnerpaatipparput, qilammiimmi aningaasat nakkarunnanngimmata. 

Sanngiinnerusortagut, innarluutilittagut utoqqartagullu sullissinnaaniarutsigit aningaasaq avataaniik 

pilersittariaqarparput, aningaasarsiorluartortagut sulilluartut aallerfigeqqaanngikkaluarlugit. 

Ukiummi marluk kingumut isigilaariarutta, maanna naalakkersuisooqatigiiusut uagullu 

ikorfartortaasugut akerlerisimaqaarput akitsuutinik innuttaasuniik aallernissaq, 



nipikissimanngeqaagullumi, tamannalu Atassummiit neriorsuut piutiinnarusupparput, 

qinersisartummi puigorunnanngilaat tamanna neriorsuilluarsimanerput. 

Qitiusumik aningaasartuutit ukiumiik ukiumut appariartunngillat, allaffissornerlu nunarsuup 

sinneranut sanilliutissagaanni annikigisassaanngilluinnarpoq aningaasartorfiginera, tassami maanna 

takuneqarsinnaalermat, innuttaasut nunatsinni pisortat suliffeqarfiini sulisuusut 44%-imut 

killissimasut.  

Nunat allat sanillersuutissagaanni tupinnaannartumik inuttussuserput eqqarsaatigalugu 

allaffissorneq qaffasippoq, taassumallu takutippaattaaq nunatsinni innuttaasunut sullissiniarnertaaq 

qanoq arriinnerulertiginersoq.  

Suut tamarmik aaliangersagassagut allaffissuutigerujussuaqqaarlugit inernilerniartarpagut, 

misissuinerpassuit nukippassuarnik aningaasarpassuarnillu atuiffiusut aqqusaaqqaarlugit. Ila 

taamaattuarnissarput siunissaq ungasinnerusoq isigalugu takorlooruminaappoq, aningaasanut inatsit 

oqinneralaanngorsarneqarsinnaagaluaqaaq inuiaqatigiittut inuttussuserput malillugu 

allaffissornikkut sulisoqassuseq aaqqissuukkaluarutsigu. 

Naalagaaffinngornissaq tamanit siunnerfiuvoq, naak uagut Atassummi maanna pissutsit 

taamaakkallartillugit Naalagaaffeqatigiinnerup attakkallartariaqarneranik oqariartortuartaraluarluta 

anguniagarput allaanerungaanngilaq, tikikkiartorneranili periuseq atorniagarput allaaneruinnarluni. 

Maannakkutullu ingerlatilluta takorluugaq kusanartuinnartut allaat naalagaaffinngornissaq 

isikkoqarsorisinnaallugu.  

Imaanngilarli taava mattukkipput, nukigulli inuiaqatigiinnut atorusunneruagut inuk nammineertoq 

pilersikkumallugu, nunarmi namminiilerunnanngimmat inuk nammineertoq tamakkiisumik 

piulinngippat.  

Neriuinnarpugulli maanna aningaasanut inatsisissatut siunnersuut aappassaaneerneqareerluni 

pingajussaaneerneqannginnermini ataatsimiitsitaliamit suli annerusumik 

qulaajarneqaqqikkumaartoq, tamattami maani inersuarmiittuusugut innuttaasut pitsaanerpaamik 

sullikkusullugit qinigaanikuuvugut, pitsaanerpaasorisarpullu malillugu ilusilersuerusulluta. 

Naalakkersuisut tamarmik suleqataalluarnissaat pingajussaaneerneqannginnerani 

neriuuteqarfigilluarparput Atassummiit. 

Taamatullu oqaaseqarluta Aningaasaqarnermut ataatsimiitsitaliaq sulilluaqqinnissaanik kissaallugu 

pingajussaaniinnginnerani ataatsimiitsitaliamut siunnersuut innersuupparput. 


